
MOLTAÍ

Iarrann an Coiste um Iompar agus um Thurasóireacht ar an gCoiste um Rialú Buiséadach, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi go dtugann Cúirt Iniúchóirí na hEorpa (‘an Chúirt’) le fios go 
ndéantar staid airgeadais an Aontais a chur i láthair go cothrom, ar gach slí ábhartha, i 
gcuntais bhliantúla an Aontais ó 2022; á chur in iúl gurb oth léi gur mhéadaigh an leibhéal 
earráide maidir le caiteachas buiséadach ó 3 % go 4.2 %; ag tabhairt dá haire go n-
eascraíonn an leibhéal earráide sin go príomha as an gceannteideal ‘Comhtháthú, 
Athléimneacht agus Luachanna’; á chur i bhfios, i gcomhréir le measúnú na Cúirte, go 
bhfuil na hearráidí ábhartha agus forleatach araon agus go bhfuil comhghaol idir a rátaí 
níos airde agus rialacha níos casta;

2. ag tabhairt dá haire go raibh tionchar i bpáirt fós ar chur chun feidhme bhuiséad 2022 ag 
glacadh déanach Rialachán CAI, ag boilsciú ard agus ag íocaíochtaí úis níos airde NGEU 
a bhaineann le rátaí úis níos airde ar an iomlán mar gheall ar an méadú as cuimse atá 
tagtha ar an mboilsciú; á chur i bhfios, thairis sin, go raibh sé buailte go mór ag cogadh 
foghach neamhdhleathach agus gan údar na Rúise i gcoinne na hÚcráine chomh maith 
leis an ngá atá le tacaíocht dhaonnúil agus airgeadais chasta a chur ar fáil;

3. ag tabhairt dá haire buiséad críochnaitheach le haghaidh leithreasuithe faoi chomhair 
gealltanas de EUR 182.2 billiún.  os cionn uasteorainn CAI de EUR 179.8 billiún  
indéanta a bhuí le leas a bhaint as ionstraimí speisialta, amhail an Ionstraim 
Sholúbthachta, Cúlchiste Coigeartaithe Brexit, an Ciste Eorpach um Choigeartú don 
Domhandú agus an Cúlchiste um Dhlúthpháirtíocht agus Cabhair Éigeandála, le haghaidh 
méideanna de bhreis ar uasteorainneacha an chreata airgeadais seacht mbliana (uasmhéid 
de EUR 21.1 billiún i bpraghsanna 2018 don CAI seacht mbliana);

4. á thabhairt chun suntais, faoin STA, go raibh easpa soiléireachta i roinnt garspriocanna 
agus spriocanna nó nár clúdaíodh na príomhchéimeanna cur chun feidhme ar fad a 
bhaineann leis an mbeart; á iarraidh ar an gCoimisiún agus ar na Ballstáit feabhas a chur 
ar úsáid chistiú agus chur chun feidhme STA na bpleananna náisiúnta chomh maith leis 
an rialú chun úsáid agus breisluach na gcistí sin a áirithiú, go háirithe in earnáil an iompair 
agus na turasóireachta;

5. á iarraidh ar an gCoimisiún a áirithiú go mbeidh tacaíocht chomhairleach bhreise ann 
d’údaráis náisiúnta na mBallstát ionas go mbeidh siad in ann cistiú comhuaineach a 
bhaineann le cistí a ionsú ó roinnt ionstraimí ag an am céanna, eadhon cláir CSIE atá 
fágtha ó CAI 20142020 a dhúnadh, ós rud é go bhfuil tús curtha freisin le cur chun 
feidhme chistí bainistíochta comhroinnte 20212027 faoi CPR, cé go bhfuil moill air; á 
chur in iúl gur oth léi gur cuireadh brú ar acmhainní riaracháin mar thoradh ar ghlacadh 
déanach na reachtaíochta maidir le cistí bainistíochta comhroinnte ó CAI 20212027 agus 
cur chun feidhme comhthreomhar roinnt ionstraimí, rud a chuir moill ar fhormheas na 
gcomhaontuithe comhpháirtíochta uile leis na Ballstáit agus ar fhormheas fhormhór na 
gclár; ag tabhairt dá haire, ag an am céanna, go bhfuil formhór na mBallstát tagtha chomh 
fada le céim cur chun feidhme mhaoiniú NGEU; á chur i bhfáth, in éineacht leis an méid 
sin go léir, go gcaithfidh siad tabhairt faoi bhearta a tugadh isteach i ndáil le cogadh 

foghach na Rúise in aghaidh na hÚcráine, amhail CARE agus FAST-CARE, rud a 
fhágann go gcailleann na Ballstáit maoiniú;

6. á aithint gur bhain SCE a chéim iomlán cur chun feidhme amach in 2022 agus á mheas 
gur éacht é sin; á chur in iúl gurb oth léi laghdú, i gcomparáid le 2021, ar chistiú do 
ghlaonna ar thograí faoi ionstraim chistiúcháin SCE 2022 don Iompar maidir le 
tionscadail lena ndírítear ar bhonneagar iompair Eorpach nua, uasghrádaithe agus 
feabhsaithe; á thabhairt faoi deara gur chuir glaonna SCE 2022 don Iompar, a seoladh le 
linn an 3ú ráithe de 2022, deiseanna breise ar fáil, le EUR 6 bhilliún sa bhreis de 
chómhaoiniú AE; á áitiú go bhfuil líne bhuiséid iompair SCE atá ard go leor 
ríthábhachtach chun cur chun feidhme ghréasán TEN-T a áirithiú, lena n-áirítear an 
méadú i réigiún an Oirthir chun nasc a chur ar fáil do chomhpháirtithe an Oirthir amhail 
an Úcráin, iompar Eorpach a ghlasú, soghluaisteacht mhíleata a mhéadú agus na rátaí 
boilscithe arda gan fasach a fhritháireamh;

7. ag tabhairt dá haire gurbh í 2022 an dara bliain de Fís Eorpach, an Clár Réime lena 
dtacaítear le taighde agus nuálaíocht i réimse an iompair i CAI 20212027; á chur in iúl 
gur geal léi gur tugadh 3 mhórghlao iompair chun críche go rathúil i mí Eanáir, i mí 
Aibreáin agus i mí Mheán Fómhair, le haghaidh EUR 122 mhilliún, EUR 253 mhilliún 
agus EUR 91 mhilliún faoi seach, as ar eascair tionscadail nua taighde iompair agus 
nuálaíochta i réimsí an iompair de bhóthar, na heitlíochta agus an uisce-iompair, agus 
maidir le bonneagair, bainistiú gréasáin ilmhódaigh/tráchta, lóistíocht agus seirbhísí nua 
soghluaisteachta;

8. á thabhairt chun suntais go bhfuil nascacht ríthábhachtach don chomhtháthú agus, níos 
mó fós, do na Ballstáit atá ar imeall an Mhargaidh Aonair; á chreidiúint, dá bhrí sin, go 
bhfuil sé ríthábhachtach go mbeadh ról ceannasach ag AE maidir le cothrom iomaíochta 
domhanda a chothú sna hearnálacha eitlíochta agus muirí;

9. á athdhearbhú gur ceart de chuid shaoránaigh na hEorpa í an tsoghluaisteacht; á chur i 
bhfáth, dá bhrí sin, go bhfuil sé ríthábhachtach go mbeadh an tsoghluaisteacht agus an t-
iompar ar fáil, idirnasctha, éifeachtúil agus inacmhainne do chách agus go ndearfaí 
beartais iompair uile an Aontais i gcomhréir leis an bprionsabal bunriachtanach sin; á 
áitiú nach féidir aon duine a fhágáil ar lár, gur gá do réigiúin thuaithe agus iargúlta a 
bheith nasctha níos fearr, thairis sin, nach mór iompar agus soghluaisteacht a bheith 
inrochtana do dhaoine a bhfuil a soghluaisteacht laghdaithe agus do dhaoine faoi 
mhíchumas;

10. ag tabhairt dá haire gurbh í 2022 an chéad bhliain de chur chun feidhme an Chreata Nua 
don tSoghluaisteacht Uirbeach, ar cuid lárnach é den phacáiste um an tSoghluaisteacht 
Éifeachtúil Ghlas, chun an tsoghluaisteacht uirbeach a fheabhsú; á chur i bhfios go bhfuil 
bearta réamhghníomhacha déanta ag AS MOVE, lena n-áirítear sainghrúpa athchóirithe 
de chuid an Choimisiúin maidir le soghluaisteacht uirbeach a bhunú, agus gur ullmhaigh 
sé an Moladh ón gCoimisiún maidir le Cláir Tacaíochta Náisiúnta don Phleanáil maidir 
le Soghluaisteacht Uirbeach Inbhuanaithe; á chur in iúl gur geal léi gur forghníomhaíodh 
sraith imeachtaí cumarsáide a eagraíodh go mion i rith 2022 agus é mar chuspóir sainráite 
feasacht agus tuiscint ar thionscnaimh Soghluaisteachta Uirbí a chur chun cinn; á 
thabhairt faoi deara, áfach, agus é ina ábhar imní di, nach n-aithnítear sa Chreat seo go 

bhfuil ról ag gach modh iompair agus go bhfuil sé de cheart ag gach saoránach an modh 
iompair a roghnú de réir a roghanna agus a riachtanas;

11. ag formhuiniú obair na Gníomhaireachta Feidhmiúcháin Eorpaí um an Aeráid, Bonneagar 
agus Comhshaol (CINEA) maidir lena cláir tharmligthe a bhainistiú go héifeachtach agus 
tacú le AS MOVE a cuspóirí straitéiseacha a bhaint amach de réir na Straitéise um an 
tSoghluaisteacht Inbhuanaithe agus Chliste; 

12. á chur in iúl gur geal léi go bhfuil an Coimisiún toilteanach na buntáistí agus na 
féidearthachtaí a bhaineann le modhanna nua iompair, amhail Hyperloop, a fhiosrú;

13. ag moladh obair reachtach AS MOVE chun rannchuidiú le spriocanna aeráide an Aontais, 
amhail FuelEU Maritime, AFIR nó Refuel Aviation; á chur in iúl gur oth léi, áfach, go 
bhfuil moill ar thograí an Phacáiste um Iompar a Ghlasú, amhail na Meáchain agus Toisí 
nó an tIompar Traschórais;

14. á iarraidh go ndéanfaí an t-athbhreithniú ar an gcreat rialála a ullmhú maidir leis na nithe 
seo a leanas: a) iarnród, deireadh a chur leis na constaicí rialaitheacha atá ann cheana 
ionas go bhféadfaidh sé a bheith ina rogha mhalartach iomaíoch, agus béim ar leith á 
leagan ar fhorálacha maidir le bainistiú toillte atá riachtanach chun freastal níos fearr ar 
riachtanais seirbhísí lasta agus chun rialáil a dhéanamh ar chaighdeáin theicniúla agus 
oibríochtúla atá náisiúnta faoi láthair; b) iompar comhcheangailte, lena méadófaí a raon 
feidhme chuig iompar idirmhódúil, agus iompar de bhóthar amháin araon; ag tabhairt dá 
haire gur cheart go mbeadh sé d’aidhm ag na hathbhreithnithe sin éagsúlacht an chur chun 
feidhme ag na Ballstáit a laghdú, forálacha a áireamh maidir le sreabha faisnéise a 
dhigiteáil, agus na dreasachtaí le haghaidh iompar idirmhódúil a threisiú.

15. á iarraidh go mbeadh tionscadail trasteorann agus ilnáisiúnta ann agus go ndéanfaí an 
digitiú agus an próiseas rialála do thionscadail bhonneagair a shimpliú, a luathú agus a 
chomhchuibhiú, go háirithe i gcás idirnaisc agus scrogaill trasteorann;

16. á chur i bhfios go bhfuil infheistíocht phoiblí leanúnach agus mhéadaitheach chun 
bonneagar mórscála a áirithiú, go háirithe gréasán TEN-T, ríthábhachtach chun 
idirnascacht a sholáthar, borradh a chur faoin bhfás eacnamaíoch agus tairbhe iomlán a 
bhaint as deiseanna an Mhargaidh Aonair; á chur i bhfáth a thábhachtaí atá sé 
croíghréasán TEN-T a thabhairt chun críche faoi 2030; á iarraidh ar an gCoimisiún 
treoirlínte soiléire a chur ar fáil do na Ballstáit maidir le conas an staidéar margaidh a 
dhéanamh agus conas plean forbartha críochfoirt a tharraingt suas, go háirithe maidir le 
gnéithe trasteorann agus feadh na gConairí Croíghréasáin; á chur i bhfáth a thábhachtaí 
atá sé spriocdháta cur chun feidhme a bhunú laistigh de 12 mhí tar éis theacht i bhfeidhm 
rialachán nua TEN-T;

17. á chur i bhfios go láidir, le cistiú an athbhreithnithe ar ghréasán TEN-T, go dtabharfar 
léiriú maith ar leathnú an naisc i dtreo Chomharsanacht an Oirthir agus go ndíreofar 
tuilleadh ar an leathnú sin; á áitiú, i ndáil leis sin, nach gcuirfí tuilleadh moille ar ghlacadh 
na Bulgáire agus na Rómáine i Limistéar Schengen, chun nasc réidh iompair leis an 
Oirthear a áirithiú;

18. á chur in iúl gur geal léi an comhaontú ar tháinig Ballstáit an Aontais air an 30 Nollaig 
2023 maidir le deireadh a chur le rialuithe teorann inmheánaí aeir agus muirí leis an 

Rómáin agus leis an mBulgáir; ag tathant ar an gCoimisiún anailís a dhéanamh ar na 
roghanna uile a d’fhéadfadh a bheith ann chun ceart shaoránaigh na Rómáine agus na 
Bulgáire chun saorghluaiseachta a chosaint, lena n-áiritheofar iompar rianúil de bhóthar 
agus soghluaisteacht rianúil idir an Rómáin agus an Bhulgáir agus an chuid eile den 
Aontas chun a chinntiú go n-oibreoidh an Margadh Aonair do chách; á chur i bhfios go 
láidir go bhfuil aontachas na Rómáine agus na Bulgáire le limistéar Schengen 
ríthábhachtach, ós rud é go ndéanfaidh limistéar Schengen méadaithe gan rialuithe ag 
teorainneacha inmheánacha an tAontas a neartú; ag cur béim ar an bhfíoras go bhféadfadh 
meon frith-Eorpach sna tíortha sin a bheith mar thoradh ar shíneadh a chur le haontachas 
na Rómáine agus na Bulgáire le limistéar Schengen le haghaidh iompar de bhóthar agus, 
dá réir sin, go bhféadfadh laghdú muiníne a bheith ann as tionscadal AE agus as a 
institiúidí; á thabhairt chun suntais go dtéann an staid reatha i gcoinne ceann de 
phríomhphrionsabail Eorpacha na saorghluaiseachta; ag tathant ar an gCoimisiún, i ndáil 
leis sin, anailís a dhéanamh ar na nósanna imeachta uile a d’fhéadfadh a bheith ann chun 
ceart saoránach na Rómáine agus na Bulgáire chun saorghluaiseachta a chosaint;

19. ag tabhairt dá haire go ndéantar idirdhealú ar shaoránaigh uile na Rómáine agus na 
Bulgáire toisc go mbíonn orthu dul i ngleic le moilleanna, ualach maorlathach iomarcach 
agus costais bhreise agus iad ag taisteal chun críocha turasóireachta, oibre, staidéir nó gnó 
a dhéanamh thar lear, i gcomparáid lena gcontrapháirteanna ó thíortha Schengen; á chur 
i bhfáth go n-ardaíonn seiceálacha céannachta costais trádála d’earraí thart ar 0.4 % go 
0.9 % de luach na trádála ag gach teorainn Schengen, agus go mbaineann costais níos 
airde fós le trádáil i seirbhísí; á chur i bhfáth gurb ionann na costais trádála do limistéar 
Schengen ina iomláine agus EUR 6.513 bhilliún in aghaidh na bliana;

20. á chur in iúl gur geal léi Tuarascáil Speisialta 13/2022 ó CIE dar teideal ‘Free movement 
in the EU during the COVID-19 pandemic - Limited scrutiny of internal border controls, 
and uncoordinated actions by Member States’ [Saorghluaiseacht in AE le linn phaindéim 
COVID-19 – Grinnscrúdú teoranta ar rialuithe ag teorainneacha inmheánacha, agus 
gníomhaíochtaí neamhchomhordaithe ag na Ballstáit]1; ag tathant ar an gCoimisiún agus 
ar na Ballstáit araon na moltaí a leagtar amach iontu a chur chun feidhme go dícheallach, 
lena n-áirítear grinnscrúdú níos dlúithe ar rialuithe teorann, nósanna imeachta 
cuíchóirithe a bhunú chun sonraí a bhailiú maidir le srianta, agus treoir níos 
inghníomhaithe a sholáthar maidir le cur chun feidhme; á mheabhrú, thairis sin, ról ECDC 
maidir le feabhas a chur ar an maoirseacht ar chur chun feidhme a threorach;

21. á chur in iúl gur geal léi gur ghlac an Coimisiún togra leasaithe, i gcomhréir lena ‘Lánaí 
Dlúthpháirtíochta’, le haghaidh Rialachán TEN-T athbhreithnithe i mí an Mheithimh 
2022, arb é is aidhm dó na naisc leis an Úcráin agus le Poblacht na Moldóive a neartú, trí 
cheithre Chonair Iompair Eorpacha a leathnú chuig na tíortha comharsanachta sin; á chur 
in iúl gur geal léi gur fhoilsigh an Coimisiún, an tSeicia, an Pholainn, an Rómáin, an 
tSlóvaic, Poblacht na Moldóive, an Úcráin, an Banc Eorpach Infheistíochta, an Banc 
Eorpach Athfhoirgníochta agus Forbartha, agus Grúpa an Bhainc Dhomhanda Dearbhú 
Comhpháirteach inar fógraíodh comhthiomsú EUR 1 bhilliún do na Lánaí 
Dlúthpháirtíochta chun feabhas a chur ar acmhainneacht na gconairí iompair sin; ag 
moladh na n-iarrataí tiomnaithe laistigh de SCE Iompair 2022 a seoladh chun tacú leis na 
tionscadail a bhfuil sé d’aidhm acu feabhas a chur ar bhonneagar iompair feadh na Lánaí 

1 https://www.eca.europa.eu/Lists/ECADocuments/SR22_13/SR_free-movement-phase-I_GA.pdf

Dlúthpháirtíochta agus ag Pointí Trasnaithe Teorann (BCPanna) idir an tAontas agus an 
Úcráin agus an Mholdóiv, á chur i bhfios go láidir go bhfuil sé ríthábhachtach leanúint de 
chabhair agus tacaíocht a thabhairt don Úcráin; á chur in iúl gur geal léi, i ndáil leis sin, 
gur síníodh na trí chomhaontú deontais faoi SCE Iompar ar fiú beagnach EUR 45 mhilliún 
iad chun feabhas a chur ar naisc iompair idir an Mholdóiv agus an Rómáin feadh ghréasán 
TEN-T, ós rud é go ndéanfaidh na tionscadail nuachóiriú ar an mbonneagar iompair ag 
na pointí trasnaithe teorann bóthair Ungheni, Albița Leușeni, agus Reni-Giurgiulești-
Galați; ag tabhairt dá haire go neartóidh na hinfheistíochtaí sin na Lánaí Dlúthpháirtíochta 
idir an tAontas agus an Úcráin – na bealaí a úsáideadh ó imshuí na Rúise ar chalafoirt na 
hÚcráine sa Mhuir Dhubh chun onnmhairí agus allmhairí na hÚcráine agus na Moldóive 
a iompar;

22. á chur in iúl gur geal léi rannchuidiú substainteach AS MOVE leis na pacáistí ina dhiaidh 
sin de na smachtbhannaí i gcoinne na Rúise agus na Bealarúise; á mheabhrú gur 
chumhdaigh siad, in earnáil na heitlíochta, eitiltí aerárthaí atá faoi úinéireacht, oibrithe nó 
rialaithe na Rúise in aerspás an Aontais agus onnmhairiú earraí eitlíochta chuig an Rúis 
nó tacaíocht d’úsáid na n-earraí sin ag an Rúis, chun bac a chur ar nascacht idirnáisiúnta 
na Rúise agus chun bac a chur ar thionscal eitlíochta na Rúise;

23. ag moladh an tionscnaimh ón gCiste Eorpach um Bainistiú Aerthráchta don Úcráin agus 
don Mholdóiv faoi fhreagracht Eurocontrol, arb é is aidhm dó costais foirne/oiliúna agus 
aon chostais eile a choinneáil a sheasamh chun ullmhacht oibríochtúil a áirithiú nuair a 
thagann téarnamh ar an aerthrácht; á chur in iúl gur geal léi, thairis sin, sásra 
dlúthpháirtíochta Eurocontrol eile chun cabhrú leis na stáit túslíne atá ag streachailt leis 
na héifeachtaí a bhaineann le titim ghéar san aerthrácht; á chur i bhfios gur chinn Ballstáit 
Eurocontrol dhá chiste shonracha a bhunú: ceann amháin i bhfoirm tabhartais EUR 46.5 
mhilliún don Úcráin agus don Mholdóiv agus ceann eile i bhfoirm iasachta EUR 46.1 
mhilliún don Eastóin, don Laitvia, don Liotuáin agus don Pholainn;

24. ag moladh na dtograí reachtacha ón gCoimisiún i réimse an iompair chun cabhrú leis an 
Úcráin le linn chogadh fogha neamhdhleathach gan údar na Rúise amhail an togra le 
haghaidh Rialachán maidir le ceadúnais tiomána na hÚcráine lena n-áirítear an ceadúnas 
tiomána do thiománaithe gairmiúla;

25. á chur in iúl gur geal léi go bhfuair an Úcráin, an Mholdóiv agus an tSeoirsia an stádas 
breathnóra i gCoiste Stiúrtha Réigiúnach an Chonartha um an gComhphobal Iompair 
(TCT) i mí na Samhna 2022;

26. á chur in iúl gur geal léi an Plean Gníomhaíochta maidir leis an tSoghluaisteacht Mhíleata 
2.0 a thíolaic an Coimisiún, a chuireann leis an rath a bhí ar an gcéad phlean 
gníomhaíochta de 2018; á thabhairt chun suntais go leathnaítear raon feidhme na 
Soghluaisteachta Míleata le plean gníomhaíochta 2022 trí aghaidh a thabhairt ar na 
bagairtí agus na dúshláin atá ag teacht chun cinn laistigh den tírdhreach slándála nua;

27. á chur i bhfios go n-úsáideann Ballstáit AE an bonneagar iompair céanna den chuid is mó 
do ghluaiseachtaí sibhialta agus míleata agus d’iompar araon; á thabhairt chun suntais go 
bhfuil an gé leis an mbonneagar iompair dé-úsáide a uasghrádú feadh an ghréasáin 
soghluaisteachta míleata – lena gcuimsítear bealaí iompair ilmhódacha atá nasctha le moil 
lóistíochta – i gcroílár na soghluaisteachta míleata, ionas go mbeidh sé in ann iompar 



PE753.718v02-00 8/12 AD\1293947GA.docx

GA

míleata a d’fhéadfadh a bheith trom agus ar mhórscála a láimhseáil ar gearrfhógra; ag 
tabhairt dá haire, dá bhrí sin, go bhfuil forbairt conairí iompair agus nóid iompair 
ilmhódacha i gceist le neartú an bhonneagair iompair dé-úsáide ar fud TEN-T; á mheas, 
mar thoradh air sin, go leanann forbairt an bhonneagair iompair dé-úsáide trí chómhaoiniú 
ó ionstraim chistiúcháin SCE de bheith ina cholún bunriachtanach den Phlean 
Gníomhaíochta sin; á chur i bhfios, i gcomhréir leis an gCompás Straitéiseach, go 
leanfaidh an tAontas den bhonneagar iompair dé-úsáide a neartú ar fud an ghréasáin thras-
Eorpaigh iompair chun gluaiseacht mhear agus rianúil pearsanra míleata, ábhair agus 
trealaimh le haghaidh imscaradh agus freachnaimh oibríochtúla a chur chun cinn, ag obair 
i ndlúthchomhar le ECAT agus le comhpháirtithe eile;

28. á chur in iúl gur geal léi gur chuir an Coimisiún dlús leis an meastóireacht ar ghlao 2021 
SCE maidir leis an tSoghluaisteacht Mhíleata agus go ndearna sé deiseanna cistiúcháin 
2022 maidir leis an tSoghluaisteacht Mhíleata a réamh-mheas faoi roinnt míonna; ag 
tabhairt dá haire gur spreag sé sin dámhachtain níos tapúla de bheagnach EUR 1 bhilliún 
de chistí SCE do na phríomhchodanna bonneagair dé-úsáide, lena gcumhdaítear gach 
modh iompair agus lena gcuidítear le húsáid an bhonneagair dé-úsáide, mar shampla, 
feabhas a chur ar pharaiméadair theicniúla do dhroichid agus do tholláin iarnróid, 
bonneagar an aerfoirt a uasghrádú do thrácht sibhialtach-míleata, agus sonraíochtaí 
teicniúla do bhonneagair chalafoirt a oiriúnú; á chur in iúl gur geal léi rannpháirtíocht an 
Choimisiúin chun cistiú a ath-imlonnú atá beartaithe don ionstraim cosanta 
ghearrthéarmach; ag tabhairt dá haire an cistiú ón gCiste Eorpach Cosanta agus an togra 
chun feabhas a chur ar bhonneagair straitéiseacha iompair an Aontais chun iad a chur in 
oiriúint don tsoghluaisteacht mhíleata; á iarraidh ar an gCoimisiún, thairis sin, gealltanas 
soiléir a áirithiú agus réitigh a aimsiú agus a thíolacadh chun líne buiséid na 
soghluaisteachta míleata a mhéadú go leordhóthanach thar an Ionstraim Sholúbthachta, 
chun slándáil na hEorpa a neartú agus chun bonneagar soghluaisteachta míleata a áireamh 
laistigh de TEN-T; á chur i bhfios go ndéanfar measúnú in 2023 ar shainaithint na 
mbearnaí agus na scrogall sa bhonneagar fisiciúil iompair sna Ballstáit, a d’fhéadfadh bac 
a chur agus ar imscaradh fórsaí míleata ar gearrfhógra agus ar mhórscála;

29. á chur in iúl gur geal léi an ghníomhaíocht a rinne an Coimisiún i mí na Nollag 2022 chun 
dlús a chur le maoiniú 35 thionscadal soghluaisteachta míleata feadh TEN-T; ag tabhairt 
dá haire gur spreag meastóireacht bhrostaithe ar ghlao 2021 um Shoghluaisteacht 
Mhíleata SCE dámhachtain níos tapúla de bheagnach EUR 1 bhilliún de chistí SCE do 
phríomhchodanna bonneagair dé-úsáide;

30. ag meabhrú gur foilsíodh Tuarascáil Speisialta 27/2021 ón gCúirt dar teideal ‘EU Support 
to tourism – Need for a fresh strategic orientation and a better funding approach’ 
[Tacaíocht an Aontais don turasóireacht – Treoshuíomh straitéiseach nua agus cur chuige 
cistiúcháin níos fearr de dhíth]; á mheabhrú gur mhol an Chúirt don Choimisiún straitéis 
chomhdhlúite nua a leagan amach d’éiceachóras turasóireachta an Aontais i gcomhar leis 
na Ballstáit chun clár oibre éifeachtach turasóireachta a fhorbairt do 2030
agus chun nósanna imeachta roghnúcháin a chur i bhfeidhm maidir le hinfheistíochtaí 
turasóireachta arna maoiniú ag CFRE chun tacú leis an treoshuíomh straitéiseach nua sin; 
á chur i bhfios go láidir go bhfuil sé de fhreagracht ar an gCoimisiún tacú leis na Ballstáit 
infheistíochtaí a bhaineann le turasóireacht a chur chun cinn, i gcomhréir leis an gclár 
oibre straitéiseach;

31. á iarraidh go ndéanfaí samplaí d’infheistíochtaí ábhartha atá tiomnaithe d’earnáil na 
turasóireachta a bhaineann le héagsúlú na tairisceana turasóireachta, síneadh a chur leis 
an séasúr turasóireachta, agus forbairt táirgí turasóireachta ard-bhreisluacha nó lena 
ndírítear ar ghrúpaí sonracha, ar sheirbhísí nuálacha agus ar dhigitiú;

32. á athdhearbhú gur iarr an Pharlaimint go gcruthófaí líne bhuiséadach nua don 
turasóireacht chun tacú leis an earnáil sin, atá buailte go dona ag COVID-19 agus atá ag 
fulaingt anois ó ghéarchéim fuinnimh, boilsciú agus aghaidh a thabhairt ar dhúshláin 
shuntasacha a bhaineann le tionchair na n-aistrithe glasa agus digiteacha in earnáil an 
iompair agus na turasóireachta; á iarraidh ar an gCoimisiún straitéis nua a fhorbairt 
d’earnáil na turasóireachta agus treochlár a fhorbairt don turasóireacht chliste agus 
inbhuanaithe a mbeidh modhanna buiséadacha mar thaca leis, agus é á chur san áireamh 
freisin gur FBManna atá i bhformhór thionscal na turasóireachta;

33. á mholadh go ndéanfaí urscaoileadh a dheonú don Choimisiún agus dá ghníomhaireachtaí 
feidhmiúcháin i ndáil le cur chun feidhme bhuiséad ginearálta an Aontais don bhliain 
airgeadais 2022 i réimsí an Iompair agus na Turasóireachta.

The rapporteur declares under his exclusive responsibility that he did not receive input from 
any entity or person to be mentioned in this Annex pursuant to Article 8 of Annex I to the Rules 
of Procedure.

